
15

E i treî giudiçi iniqui, benchè ciù

Ne l'intrigo che a-i arme esercitæ,

Da pellissa trattandose, virtù

Allôa façeivan da necessitæ:

In scë mûage corrivan in sciù e in zù

Ammenestrando botte da despiæ,

E con impeto e fûria ciù da matti

Che con ûn veo coraggio da sordatti.


16

Meno fûria de lô mostrava in quello

Combattimento, ma ciù valentia

Federico, che, comme ne-ô pennello,

Mettendo anche ne-a spâ ûn pô de poexia,

Combattendo ô l’andava in sciö modello

Di eroi do Tasso e da cavalleria,

Mostrando quæxi eguale estro e bravûa

Tanto ne-a guæra quanto ne-a pittûa.


17

Ma benchè ô foise feo, vivo, accanio

Ne-a difeisa ô contrasto e ben diretto,

E avessan i Spagnolli ô fosso impio

De cadaveri indien, comme de zetto,

E per un giorno intrego rescistio

A gente assiâ da ûn genio maledetto,

Soprafæti da-ô nûmeo han dovûo cede

A-a fin e lasciâ e mûage e retrocede.


18

I selvaggi padroîn di terrapin

Se destendeivan tûtti in gio a-ô mûaggion,

E se fermavan pe respiâ un pittin

Assettæ in tæra, e pe mangiâ ûn boccon:

Quetavan fin a l’indiman mattin;

Ma ô sô in Oriente ô no spuntava ancon,

Che attaccavan con fûria i abitanti

Da çittæ nêuva comme ô giorno avanti.

